Bosna i Hercegovina
FEDERACIJA BOSNE I HERCEGOVINE
EKONOMSKO - SOCIJALNO VIJEĆE ZA TERITORIJU FEDERACIJE BIH



Broj: 03-30/14-6/25
Sarajevo, 13.11.2025. godine



Z A P I S N I K
sa IX. redovne sjednice Ekonomsko-socijalnog vijeća za teritoriju Federacije Bosne i Hercegovine, održane dana 13.11.2025.godine u 09:00 sati


Sjednicom predsjedava dr. sc. Safudin Čengić, predsjednik Ekonomsko-socijalnog vijeća za teritoriju Federacije Bosne i Hercegovine.
Na početku sjednice, predsjednik je konstatovao da sjednici prisustvuje 15 članova Ekonomsko-socijalnog vijeća za teritoriju Federacije Bosne i Hercegovine i to:

PREDSTAVNICI VLADE FEDERACIJE BIH: 
Nermin Nikšić, Toni Kraljević, Adnan Delić, Vedran Lakić i Kemal Hrnjić , članovi delegacije Vlade FBiH.

PREDSTAVNICI UDRUŽENJA POSLODAVACA U FEDERACIJI BIH:
Mario Nenadić, Adnan Smailbegović, Rasim Memagić, Snježana Köpruner i Vinko Mikulić, članovi delegacije Udruženja poslodavaca FBiH.

PREDSTAVNICI SAVEZA SAMOSTALNIH SINDIKATA: 
Samir Kurtović, Lejla Ćatić, Dubravko Pervan i Ilvana Smajlović, članovi delegacije Sindikata.

Sjednici nisu prisustvovali: 
Vojin Mijatović i Nediljko Rimac, članovi delegacije Vlade FBiH, Nihad Imširović i Venan Hadžiselimović, članovi delegacije Udruženja poslodavaca u FBiH, Zijad Latifović, Mevludin Bektić i Mirza Hadžiabdić, članovi delegacije Sindikata.
Pored prisutnih članova, sjednici Ekonomsko-socijalnog vijeća za teritoriju Federacije Bosne i Hercegovine (u daljem tekstu: ESV) prisustvovali su Medina Dudo, pomoćnica ministra finansija i članovi Stručne službe ESV-a.
Nakon uvodnog izlaganja predsjednik ESV-a predložio je sljedeći Dnevni red:
1. Usvajanje zapisnika sa VIII. redovne sjednice Ekonomsko - socijalnog vijeća za teritoriju Federacije BiH održane dana 30.06.2025. godine i zapisnika sa I. vanredne sjednice Ekonomsko - socijalnog vijeća za teritoriju Federacije BiH održane dana 30.07.2025. godine;
2. Prezentacija odredba Zakona o fiskalizaciji transakcija u Federaciji BiH;
3. Tekuća pitanja.

Predloženi Dnevni red jednoglasno je usvojen.

Predsjednik ESV-a je, prije razmatranja predloženih tačaka Dnevnog reda, poželio dobrodošlicu novim članovima ESV-a FBiH u delegaciji Sindikata, gđi. Ilvani Smajlović, gđi. Lejli Ćatić, g-dinu Dubravku Pervanu i g-dinu Zijadu Latifoviću, kao i novom članu delegacije Udruženja poslodavaca u FBiH, g-dinu Nihadu Imširoviću, koji je izabran za predsjednika navedenog Udruženja.

Ad. 1
[bookmark: _Hlk187878105]Imajući u vidu da nije bilo primjedbi na predložene tekstove zapisnika, zapisnici sa VIII. redovne sjednice ESV-a FBiH i I. vanredne sjednice ESV-a FBiH   jednoglasno su usvojeni. 

Ad.2
Nermin Nikšić, član delegacije Vlade FBIH, je u okviru uvodnog izlaganja za ovu tačku Dnevnog reda, informisao prisutne da Zakon o fiskalizaciji transakcija u FBiH još uvijek nije razmatran od strane Vlade FBiH, ali da je plan da isti bude jedna od tačaka dnevnog reda na sjednici koja je planirana naredne sedmice. S tim u vezi, kao razlog zakazivanja današnje sjednice, naveo je namjeru da se sadržaj zakona prethodno prezentira članovima ESV-a. Također, prisutne je informisao da je intencija da predmetni Zakon, nakon usvajanja od strane Vlade FBiH i Parlamenta FBiH, stupi na snagu od 01.01.2026. godine, uz period prilagođavanja u trajanju od šest mjeseci, nakon kojeg bi, počevši od 01.07.2026. godine, svi subjekti na koje se navedeni zakon odnosi, trebali biti obuhvaćeni predviđenim sistemom. Imenovani je podsjetio prisutne da se i na prethodnim sjednicama ESV-a diskutovalo o važnosti predmetnog zakona, kao jednog od uslova nastavka planiranih finansijskih reformi, posebno u kontekstu novog Zakona o penzijsko i invalidskom osiguranju, drugog kruga smanjenja doprinosa i drugih izdvajanja iz budžeta za koja je preduslov suzbijanje postojanja tzv. sive ekonomije. S tim u vezi, prisutne je uputio da je, u skladu sa nalazima međunarodnih finansijskih institucija, procijenjeno da je oko 18,6 % BDP-a Bosne i Hercegovine u „sivoj zoni“, što za posljedicu ima veliki gubitak prihoda Federacije BiH, te da je, između ostalog, cilj Zakona o fiskalizaciji transakcija u Federaciji BiH, rješavanje konkretnog problema. 
Toni Kraljević, član delegacije Vlade FBIH, istakao je da je Zakon o fiskalizaciji transakcija u Federaciji BiH izuzetno potreban Federaciji BiH, obzirom da je trenutno u primjeni Zakon o fiskalnim sistemima iz 2009. godine, a da su u međuvremenu nastupile društvene promjene, globalne refleksije i doba digitalizacije.
Imenovani je naglasio su prilikom izrade predmetnog zakona razmatrane brojne sugestije, kritike, komentari, te da javna rasprava o Nacrtu Zakona o fiskalizaciji transkacija u Federaciji BiH, koja je trajala 128 dana, jasno ukazuje na posvećenost Federalnog ministarstva finansija da se sa terena prikupe sve relevantne informacije s ciljem što kvalitetnije izrade predmetnog zakona. Istakao je da se načelni razlozi za izradu ovog zakona odnosne na reduciranje „sive ekonomije“ odnosno jačanje prihodovne strane proračuna, budući da cjelokupan teret reformskih procesa u fiskalnom dijelu snosi Federacija BiH. U tom pogledu, osvrnuo se na trenutno dostupne finansijske podatke o porezu na dohodak, kao i prihodima na ime doprinosa za isplate penzija gdje je vidljiva značajna diskrepancija.
Naglasio je da će Zakon o fiskalizaciji transakcija u Federaciji BiH imati značajan uticaj kako na suzbijanje „sive ekonomije“, tako i na stvaranje temelja za daljnje rastrećenje privrede i osiguranje isplate širokog spektra socijalnih davanja.

Medina Dudo, pomoćnica ministra finansija u Sektoru za poreznu politiku, javne prihode i igre na sreću, pozdravila je prisutne i u nastavku sjednice istima detaljno prezentirala sadržaj Zakona o fiskalizaciji transkacija u Federaciji BiH.

Po završetku prezentacije, predsjednik ESV-a omogućio je prisutnima da se jave za riječ i da po potrebi postave pitanja.

Mario Nenadić, član delegacije Udruženja poslodavaca u FBiH, zahvalio se na prezentaciji, te federalnom ministru finansija i njegovim saradnicama na omogućenim konsultacijama tokom pripreme predmetnog zakona. Istakao je da je dosta primjedbi Udruženja poslodavaca u FBiH uvaženo i integrisano u Nacrt koji će se uputiti u dalju proceduru. Naglasio je da će Udruženje poslodavaca vršiti analizu propisa, i zajedno sa predstavnicima vlasti, kao i putem ESV-a, davati preporuke za njegovo unapređenje.
Imenovani je postavio pitanje da li postoji fiskalna procjena nadležnih institucija u smislu efekata primjene zakona odnosno da li je dostupna informacija koliko bi implementacija ovog zakona koštala.
Gđa. Medina Dudo odgovorila je da je jedino bilo moguće izvršiti procjenu troškova izrade softvera unutar porezne uprave odnosno da nije moguća procjena troškova ESET-a koji će egzistirati na samom tržištu budući da će istio zavisiti od potreba korisnika na tržištu. Imenovana je naglasila da će se pokušati kontrolisati troškovi održavanja sistema da ne bi došlo do naglog povećanja cijena.
Nakon zaključene rasprave, o ovoj tački Dnevnog reda, predsjednik ESV-a predložio je donošenje sljedećeg zaključka:

· Ekonomsko-socijalno vijeće za teritoriju Federacije Bosne i Hercegovine podržava aktivnosti usmjerene na skorom donošenju Zakona o fiskalizaciji finansijskih transakcija  u Federaciji BiH.
Nakon iznesenog prijedloga zaključka, predsjednik ESV-a je dao na glasanje prijedlog istog. Delegacije su glasale, nakon čega je predsjednik ESV-a konstatovao da je predloženi zaključak jednoglasno usvojen.

Ad.3
Predsjednik ESV-a, istakao je da su, obzirom na neodržavanje sjednica ESV-a prethodna tri mjeseca, ostala otvorena pitanja koja se hitno trebaju razmatrati, te je s tim u vezi predložio da se na današnjoj sjednici utvrdi termin održavanja naredene. 
S tim u vezi, prisutni su se usaglasili da se naredna sjednica ESV-a održi u srijedu, 26.11.2025. godine u 11:00 sati.
Predsjednik ESV-a detaljnije je obrazložio predlaganja narednog zasjedanja informisanjem prisutnih da se nadležna ministarstva, na koja su se odnosili zaključci doneseni na prethodnim sjednicama, nisu izjasnila o pitanjima koja se na ista odnose, što dovodi do brojnih problema u praksi, te je posebno naglasio da je potrebno da Stručna služba ESV-a uputi dopise Federalnom ministarstvu pravde, kako bi isto što prije dostavilo informacije o poduzetim aktivnostima u pogledu izmjene Uredbe o naknadama troškova za službena putovanja („Službene novine Federacije BiH“, br. 44/16, 50/16 i 31/23), kao i Federalnom ministarstvu zdravstva u cilju dostavljanja informacija o poduzetim aktivnostima u pogledu izmjena i dopuna Zakona o zdravstvenom osiguranju Federacije BiH („Službene novine Federacije BiH“, br. 30/97, 7/02, 70/08, 48/11, 36/18 i 61/22).
Na kraju sjednice, zajednički stav je bio da se u ime Ekonomsko-socijalnog vijeća za teritoriju Federacije Bosne i Hercegovine predstavnicima medija, obrati Safudin Čengić kao predsjednik ESV-a.
Sjednica Ekonomsko - socijalnog vijeća za teritoriju Federacije Bosne i Hercegovine završena je u 10:10  sati.


                                                                                                     PREDSJEDNIK 
                                              
                                                                                                 Dr.sc. Safudin Čengić 


Zapisnik sačinila: 
                                      
  Jelena Rašeta                                                        

